
1. Introdución  
Esta experiencia educativa propón achegar a ciencia e as matemáticas ao alumnado de secundaria 
a través dun contexto cotián e motivador: a cociña. O problema que se aborda é a dificultade de 
conectar os contidos escolares coa vida diaria e de favorecer aprendizaxes significativas e 
competenciais. O obxectivo do estudo é analizar como o contexto culinario pode servir para 
desenvolver habilidades científicas e matemáticas, fomentar a argumentación e mellorar a 
motivación do alumnado. 

2. Fundamentación teórica e metodolóxica 
A proposta inspírase na aprendizaxe situada (Brown, Collins & Duguid, 1989) e nas prácticas 
científicas na aula (Jiménez-Aleixandre, 2011; Sanmartí, 2007), que promoven a indagación e o 
uso da linguaxe científica como ferramentas de construción do coñecemento. A metodoloxía 
combina enfoques de indagación guiada e investigación-acción, integrando a reflexión docente 
e a análise das producións do alumnado. 
A cociña, como escenario interdisciplinario, xa foi sinalada como un contexto fértil para o 
desenvolvemento do pensamento matemático e científico (Alsina, 2012; Solsona Pairó, 2012; 
Boonen, 2018). Ademais, incorpórase o uso da Intelixencia Artificial (IA) —ChatGPT e Gemini— 
como recurso de apoio á personalización da aprendizaxe e á análise das producións estudantís. 

 
Figura 1. Canle de Youtube 

3. Desenvolvemento da experiencia 
A actividade estrutúrase arredor da elaboración de receitas que permiten explorar conceptos de 
física e química (mesturas, cambios de estado, disolucións) e aplicar nocións matemáticas 
como o razoamento proporcional, o cálculo de porcentaxes, a conversión de unidades e o 
tratamento de datos experimentais. 

 
Figura 2. Alumnas elaborando receitas. 

A IA ofrece retroalimentación inmediata nos informes experimentais, suxestións de mellora e 
explicacións alternativas aos fenómenos observados. Ademais, analízanse vídeos elaborados polo 
alumnado (dispoñibles en https://acortar.link/4cIUUE) para avaliar a comunicación científica e 
detectar erros de cálculo ou interpretación. 
O estudo combina instrumentos cualitativos (observación, análise de informes e vídeos) e 
cuantitativos (cuestionarios de motivación e comprensión conceptual). 

4. Conclusións 
A avaliación co alumnado e co profesorado participante destaca unha maior implicación, 
motivación e comprensión conceptual. A cociña demóstrase un contexto idóneo para integrar 
ciencia, matemáticas e comunicación, promovendo aprendizaxes significativas. O uso da IA actúa 
como catalizador da aprendizaxe autónoma e reflexiva, permitindo detectar erros no seu uso 
e mellorar o pensamento crítico. 
Esta experiencia abre novas liñas para o deseño de propostas STEM contextualizadas, nas que 
a cociña se consolida como espazo interdisciplinario con potencial para incorporar tecnoloxías 
intelixentes ao servizo da educación. 

